
	సీ.	
కరుణించి చూచెనా కవిగాయకార్థార్థి

        నివహగేహంబుల నెరయు సిరులు

కోపించి చూచెనా కొంటతో నెనవచ్చు

        ననవచ్చునతఁడైన నవని దూఱు

మెచ్చి మన్నించెనా మెదకపాలసుఁడైన

        దొరతనంబున నిల్చి పరిఢవించు

బొందుగావించెనా భువి నెట్టిఖలునకు

        నాదట కరుణాప్రసాద మొసఁగు



	 





	గీ.	
మంత్రిమాత్రుండె దుర్మంత్రిమథనకథన

చారుచర్చాచమత్కారచక్రవర్తి

యద్రి నిభుఁడు విరూరివేదాద్రి రామ

భద్రపాదసరోరుహబంభరంబు.

	మ.	
జలజాక్షాంఘ్రిసరోజషట్పదము విశ్వామిత్రగోత్రోద్భవుం

డలఘుప్రాభవుఁ డర్ధిలోకసులభుండై కీర్తిఁ బెంపొందు నా

కలకాళాస్తితనూభవన్ సుగుణలక్ష్యన్ దిర్మలాంబ న్బ్రభల్

వెలయంగా కులకాంతఁ జేసి వెలసెన్ వేదాద్రి భద్రోన్నతిన్.

	సీ.	
వృషభేంద్రగమనుఁ డీ వేదాద్రినాథుండు

        గిరిరాజతనయ యీ తిరుమలాంబ

వేదనిశ్వాసుండు వేదాద్రినాథుండు

        ధృతి శారదంబ యీ తిరుమలాంబ

విహగేంద్రగమనుఁడు వేదాద్రినాథుండు

        శరధితనూజ యీ తిరుమలాంబ

విబుదాధినాథుఁ డీ వేదాద్రినాథుండు

        ధర శచీదేవి యీ తిరుమలాంబ



	 





	గీ.	
యనఁగ ననుకూలదాంపత్యవినుతమహిమ

హరువుదీపించె నౌర వేదాద్రివిభుఁడు

